REZIME MAGISTARSKOG RADA

Rad je podijeljen u nekoliko zasebnih, no međusobno povezanih cjelina. U uvodnom dijelu rada dat je kraći historijski pregled razvoja problematike kvaliteta električne energije, pokazan je značaj i aktuelnosti problema koji se analizira s obzirom na rapidni porast koncentracije savremene elektroničke opreme u poslovnim, komercijalno-tržnim, univerzitetskim, upravljačkim i sličnim centrima. Objašnjeni su i ekonomsko-finansijski razlozi koji su dominantni za potencirane problematike kvaliteta električne energije.

U drugom dijelu date su osnovne definicije i pojmovi vezani za problematiku kvaliteta električne energije. Vodeći računa o talasnim oblicima napona i/ili struja, dužinama trajanja te frekventnom sadržaju, data je klasifikacija različitih vrsta poremećaja koji utiču na kvalitet električne energije kao što su: elektromotorni prelazni procesi, propadi napona i prekidi napajanja, harmonici, šumovi i flikeri. 

U trećem dijelu rada data je analiza generisanja viših harmonijskih komponenti u sistemu. Opisane su osnovne teoretske postavke Fourierove analize za harmonijske veličine, te ukratko prikazana svjetska i evropska normizacija i standardi na području viših harmonika.

U četvrtom dijelu rada prezentirana je analiza karakterističnih veličina tipičnih savremenih elektroničkih uređaja nastalih individualnim i kolektivnim djelovajem skupa istih na zajedničkoj napojnoj liniji u laboratorijskim uslovima te na poslovno-tržnim objektima. Istraženi su i harmonijski sadržaji svih pojedinačnih elektroničkih uređaja, a zatim njihov kumulativni karakter. Snimanja su urađena koristeći statičke mikroprocesorski bazirane mjerne uređaje tipa ''Power Analyzer MI 7111'', ''ISKMT 851'' i ''Power Harmonics Analyzer MI 2092''.

U petom dijelu rada je prikazan pojednostavljen električni model jednog tipičnog savremenog elektroničkog uređaja – PC računara, simuliranog preko programskog paketa MATLAB. Urađena su poređenja električnih veličina dobijenih laboratorijskim mjerenjima i simulacijom uz upotrebu realizovanog modela, kako talasnih oblika električnih veličina, tako i odgovarajućih harmonijskih sadržaja istih, dobivenih na oba načina. 

Na kraju, u zaključnom dijelu, na osnovu svega realizovanog, data je analiza dobivenih rezultata, modela i realnih mjerenja. Dati su i odgovori na pitanja o uticaju savremene elektroničke opreme na mrežu, u današnjim uslovima rada elektroenergetskog sistema Bosne i Hercegovine, te koliki je ovaj uticaj na kvalitet  električne energije.

